
Verjaarsdag wense 

Liewe inwoners 
 
Ek lig my hoed en buig laag. 
Ek buig laag om dankie te sê. 
Dankie vir die kind wat nog in ons 
leef. 
Dankie dat ons nog die wonders om 
ons kan raaksien asof vir die eerste 
keer. 
Ons sê dankie vir vriende en 
versorgers. 
Ons is al grys en die ouderdom loop 
sy spore deur elke wand en aar en 
been, maar ons lewens lyk anders. 
Ons is dankbaar vir hoë bome in ons 
tuin. Vir die voëlgesang, vir die 
dikkop wat broei, vir liefdevolle 

drukkies en helpende hande. 
Ons het nog bloed in ons are. 
Water in ons pype. 
Krag deur opwekkers. 
Kos om te eet. 
‘n Warm bed. 
Boeke om te lees!. 
 
‘n Helder lig, van dankbaarheid 
straal uit ons uit – ons is sterker as 
ons dankbaar is!. 
 
Ek lig my hoed en buig laag!. 
 
Sandra van Rooyen  
Namens die redaksie 

Baie geluk aan almal wat gedurende September, Oktober, November verjaar 

het.  

‘n Spesiale geluk aan al ons inwoners wat 90 jaar en ouer geword het. 

September 

Mev Helene van Reenen 

Mev Susan Redelinghuys 

Mev Connie van Wyk 

Mev Linda Praekelt 

Mev Hester Hattingh 

Mev Tossie Odendaal 

 

Oktober 

Mev Emily Klopper 

Mev Mara Terblanche 

Mev Jossie van der Merwe 

Mnr Clary Hodgkinson 

Dr Veltie Veldman 

Mev Marié Stevens 

Mev Hentie Naude 

Mnr John Rogers 

Mev Sannie Potgieter 

 

 

November 

Mev Pop Buitendag 

Mev Hilda vd Merwe 

Mev Helma Barnard 

Mev Maureen de Kock 

Mev Sylvia Watermeyer 

Henny Ross B103   

Sy het die einde van Augustus 

2023 ingetrek vanaf Kilnerpark.  

Henny het vyf kinders, sewe 

kleinkinders en ses agterklein-

kinders.  Sy was ‘n 

verpleegkundige van beroep 

Henny lees, hekel en brei graag.   
 

Kobie Fitzgerald B110  

Kobie het op 2 Oktober 2023 

ingetrek.  Sy het twee kinders en 

2 kleinkinders en was ‘n 

tuisteskepper.  Kobie doen graag 

naaldwerk, en beplan om by Woel 

en Werskaf aan te sluit. 
 

Cornelia Ellis C305 

Cornelia het op 1 Oktober 2023 

ingetrek vanaf Weavind Park.  

Haar studierigting was Sosiologie 

en Demografie, waarin sy BA 

Honn. grade verwerf het, asook ‘n 

MA graad in Sosiologie.  Cornelia 

was ‘n Adjunk Direkteur by die 

Departement Maatskaplike 

Ontwikkeling se Hoofdirektoraat: 

Bevolking en Ontwikkeling.  Sy 

was ‘n navorsingsprojek-

bestuurder, en onder andere 

betrokke by die ontwikkeling van 

beleid vir ouer persone.  

Stokperdjies: Bybelstudie, lees en 

naaldwerk  
 

Len Scott B408 

Len en sy eggenote het vir 8 jaar 

in ‘n meenthuis in Huis Hersblaar 

gewoon, en hy het in September 

2023 in die Toringblok ingetrek.  

Len het ‘n doktorsgraad in 

Nuwe Intrekkers 

Ken mekaar… 

Opvoedkundige Sielkunde, en 

was onder andere die Vise-Rektor 

van die Pretoriase Onderwys 

Kollege.  Hy het as hoof van 

Kurrikulering en Evaluering by die 

destydse Transvaalse Onderwys 

Departement gewerk tot en met 

sy aftrede.  Len het 2 kinders.  Hy 

hou van gholf, tv kyk en musiek 

luister.  Len versamel en 

restoureer veteraanmotors, en het 

ook ‘n groot liefde vir houtwerk. 
 

Marieta Marais A504  
Marieta het in November 2023 
ingetrek, en haar man, Jan het ‘n 
rukkie voor haar in D4 ingetrek.  
Hulle het drie kinders; hulle een 
seun bly in Australië.  Hulle het 
sewe kleinkinders en drie 
agterkleinkinders.  Marieta was ‘n 
onderwyseres, en het later ‘n 
tuisteskepper geword.  Sy hou 
van lees. 
 

Judy Taljaard A511 

Judy is afkomstig van Fleurenville 

aftree oord en het op 29 

September 2023 ingetrek.  Sy het 

vier kinders, 10 kleinkinders en 17 

agterkleinkinders.  Judy was ‘n 

tuisteskepper.  Judy hou van brei 

en naaldwerk.   
 

Eunice Ruyssenaers B502 

Eunice het in Augustus 2023 
ingetrek.  Sy het twee dogters en 
drie kleinkinders.  Sy was ‘n 
verpleegkundige van beroep.  
Eunice se stokperdjies sluit in, 
lees, stap en brei.  
 

Herman en Juanita Verbeek -

MH 59 

Vriendelik joviale mense wat jy 

graag stip in die oë wil kyk.  Hulle 

kom van oraloor. Herman is in 

Nederland gebore.  Suid-Afrika is 

sy tuiste vandat hy 12 jaar oud is. 

Vele jare daarna as volwassene 

het hy en sy gesin in Kroonstad, 

Brits en Lydenburg gewoon. 

Oud-Matie Herman het sy oë op 

‘n oud-Tukkie se bene laat val en 

die koeël was deur die kerk. 

Hy is ‘n rekenmeester en is nog 

steeds besig met ‘n rekenaar 

sagteware besigheid – vir hom 

kan ons gebruik.  Juanita was ‘n 

radiografis en het ook later haar 

B.Com graad voltooi.  Hulle 

kinders is almal in mediese 

professies. Van onkoloë tot 

fisioterapeute. 

Hulle oë blink, hulle is gelukkig in 
hul nuwe omgewing.  
 
Welkom aan ons nuwe 
sorgeenheidinwoners: 
Mev H van Rooyen D314 
Mev O Vorster D205 
Mev A Marais D209 
Mnr GE Marais D405 
Mnr IA Kotze E116 
Mnr JF Marais D407 
Mev CJ Van Jaarsveld A117 
Mev ASC Bresler D305 
Mev AM Miller E016 
Mnr AL Venter E121 
Mev JJS Le Roux E215  

Herfsblaar in die media 

• Op 8 September berig Stefan van Nieuwenhuizen in Rekord oor lentedag by Huis Herfsblaar. 

• Die September/Oktober uitgawe van Bruis bevat ‘n artikel oor Jacqueline de Lange en die 

wonderlike vrywillige werk wat sy by Huis Herfsblaar doen. Die fotos by die artikel is deur ons 

eie MC Viljoen geneem. 

• Daar word in verskillende gedrukte en aanlyn artikels berig oor die afsterwe van Prof Gerrit 

Olivier. 

• In die Rekord van 29 September word daar melding gemaak van Huis Herfsblaar se 

samewerking met die gemeenskap projek om ons woonbuurt skoon te hou. 

• Een van die Huis Herfsblaar Raadslede, Hans Oosthuizen het op 2 afsonderlike geleenthede 

op “Met ‘n huppel in die stap” verskyn. 

Baie dankie aan elkeen wat Huis Herfsblaar se naam hoog hou. 

Welkom 



BARBARA STRYDOM  
Oor hierdie dame kan ‘n mens nie 
net ‘n paar reëls skryf nie.  Sy het 
“groot geleef” – groot drome 
gedroom en groot hoogtes bereik.  
Sy stap regop en fier – energiek 
soos ‘n kwikkie wat more se dinge 
vandag al wil klaarmaak.  Gebore 
om te lei.  Asof sy geweet het sy 
gaan ‘n leier wees en ook in ‘n 
aftreeoord ‘n moederlike voorsitter 
van die Huiskomitee wees, het sy 
aanhou studeer, selfs na haar 
aftrede, totdat sy haar MA-graad 
behaal het.  Haar verhandeling 
het gegaan oor die bewaring van 
geskiedkundige geboue in opdrag 
van die Simon van der Stel 
Stigting.  Sy verstaan ouderdom.  

 

Sy is van hiér, sommer net hier 
anderkant in Riviera.  Sy kan selfs 
die straat onthou waar hulle gebly 
het toe sy gebore is - - Rosestraat 
5, in Riviera.  Haar pa is dikwels 
verplaas en hulle het op ‘n 
stadium in ‘n hotel in Kloofsig, 
Kaapstad gebly –beslis nie 
kindervriendelik nie.  Haar ma 
moes hulle buite besig hou want 
hulle mag nie ‘n geluid gemaak 
het nie.  Dit was net na die 
wêreldoorlog en die soldate wat 
van die oorlog af teruggekom het, 
moes genoeg stilte hê om uit te 
rus.  Gelukkig kon hulle weer 
terugkom Pretoria toe.  Hier het 
hulle o.a. op ‘n plot gebly wat na 
haar pa vernoem is – Salieshoek.  
Om skool by te woon by Affies, 
moes hulle fiets ry.  Op 
Silvertonstasie is hulle fietse 
toegesluit en hulle is per trein 
verder na Loftus toe.  Sy het haar 
matriek by Afrikaans Hoër 
Meisiesskool behaal.  Vir die 
laaste stadium van voorbereiding 
op die toekoms het sy gekies om 
na die Onderwyskollege in 
Potchefstroom te gaan.  Studente 
het in die kollege se koshuis gebly 
en klasse by die universiteit 
bygewoon.  Sy behaal BA, HOD 
en B.Ed grade en begin skoolhou 
in Springs.  

 

In Springs tree haar Lewensplan 
in werking.  Sy en ‘n vriendin het 
‘n rondawel in ‘n agterplaas 
gehuur en sommer die eerste 
aand word daar ingebreek.  Die 
Polisie word ontbied en ‘n 

aantreklike speurder kom 
ondersoek instel.  Hulle kyk 
mekaar in die oë maar laat dit 
daar.  In die volgende maand kom 
die diaken kollekteer – en dis toe 
niemand anders as die oulike 
speurder nie.  Albei besef daar is 
‘n plan vir hulle lewe saam en 
hulle begin kuier .... en eindig 
voor die preekstoel.  Vir hul 50ste 
huweliksherdenking reël hulle ‘n 
gesinskuier by die Victoria 
waterval saam met hulle vyf 
kinders en 10 kleinkinders, maar 
weens haar man se swak 
gesondheid, het die kinders alleen 
daarheen gevlieg en Pa en Ma 
het van die huis af met hulle 
gekommunikeer. 

 

Sy het lank in Springs skoolgehou 
en later is hulle verplaas na Port 
Elizabeth.  In ‘n onstuimige tyd, 
toe mense in bande verbrand is 
en gemoedere hoog geloop het, 
was sy skoolhoof by ‘n tegniese 
en huishoudelike skool met 1800 
kinders van 1984 tot 2000.  Sy 
besluit toe om naby aan die 
gemeenskap te beweeg en ouers 
en kinders trots op hulle skool te 
maak en veilig te hou.  
Waarskynlik is dit die rede dat 
hulle skool nooit aangeval is nie.  
Sy het ook die aksie gesteun om 
eiendomsreg aan mense te gee 
vir hulle huise en was bevoorreg 
om die verandering in gesindheid 
en optrede te sien. 

 

Na haar aftrede, het sy ‘n 
Sabbatsjaar geneem en deur 
verskillende lande gereis.  Sy het 
die voorreg gehad om André Rieu 
se vrolike konsert tot laataand in 
Maastricht by te woon. 

Deel van die Plan vir haar lewe 
was om eerstehands kennis van 
Alzheimer siekte op te doen.  
Haar skoonma wat hieraan gely 
het, het vir 18 jaar in haar huis 
gebly.  Gesonde mens wat geen 
pil gedrink het nie, maar 
oorgelewer was aan 
vergeetsiekte.  Tog was sy ‘n 
vrolike mens wat saam met die 
kleinkinders speletjies gespeel en 
nooit gekla het nie.  Toe sy in 
1994 sterf was daar ‘n leemte in 
die huis.  Toe het Barbara besluit 
om haar ma, wat een van die 
eerste inwoners van Huis 

Herfsblaar was, by haar in die 
huis te neem.  Na 4 jaar is sy ook 
oorlede. 

 

Barbara en haar man het die 
trauma van ‘n gewapende aanval 
in PE beleef.  Ses mans het hulle 
aangeval en vasgebind in hulle 
huis op Nuwejaarsdag in 2009.  
Dit was skrikwekkend en hulle 
wou daarna nie meer in daardie 
huis aanbly nie.  Toe verhuis hulle 
na ‘n aftreeoord in Jeffreysbaai.  
Eie aan haar kwikkie-geaardheid, 
was sy weer aktief betrokke by die 
dameskring en kerkraad in die 
gemeente. 

 

Een van die wyshede wat sy op 
haar lewenspad van haar pa 
geleer het, en wat sy in ons midde 
wil laat, is: as jy iets sien wat lelik 
is, kyk weer of daar nie tog iets 
mooi ook aan is nie.  Daag jouself 
uit.  Sodoende raak jou instelling 
positief.  Behou jou sin vir humor 
en behou jou geloof ten alle koste.  
Dit sal jou deur alle uitdagings 
dra.  Ons kyk te veel vas in die 
negatiewe.  Ons is so bevoorreg 
om wakker te word, ‘n dag te hê 
om te mag lewe, om verniet asem 
te haal – so baie het nie die 
voorreg nie. 

 

Die baie vergaderings wat hier 
gehou word, is om beter om te 
sien na die belange van inwoners.  
Bid elke dag vir die Bestuur, 
owerhede, werkers – tye is nie 
maklik nie.  Maar moenie probeer 
om die wêreld te verander nie.  
Niemand kan nie.  Doen net jou 
klein deeltjie om waar jý is, ‘n 
beter plek te maak.  Sodoende sal 
alles uiteindelik ten goede 
uitwerk. 

Lucia Truter  

Ons kuier by: 

bl 4 Herfsgenoot 

Dis hoe die blare waai….. 

Dit is ‘n pragtige, windstil, sonnige Vrydagoggend.  Dit is LENTEDAG, Lente is in die lug, dit is Lente 
in Huis Herfsblaar. 
 

Van vroegoggend af is die sosiale komitee en alle ander betrokkenes hard besig met die organisering 
en voorbereiding van al die aktiwiteite. 

Ina, Neels, Chané en Javis sorg douvoordag dat die roete se pyle en rigtingwysers vir die stappers in 
plek is, die ruimtes vir die verskillende groepe word met kleure aangedui en ons nuwe uitdaging, 
boeresport, se bane is netjies afgebaken met veiligheidsband. 
 

Ons stappers skop om 09H00 af waar die minder mobiele inwoners die korter roete aflê en die meer 
mobiele inwoners ‘n langer afstand om die kerkterrein.  Sommige van ons inwoners is omgekrap en 
wil nog verder stap; wys jou net, hier is nog baieee energie! 
 

Hierna neem die versorginginwoners plaas onder die nuwe skadunette en die ander inwoners 
versprei op die grasperk na hul toegewysde areas om die boeresport manewales in oënskou te 
neem.  Wat was ons verbasing oor hoe aktief die inwoners aan die bal in die emmer, jukskei met 
koeldrankbottels, kegelbal met ‘n rolbalbal en kieriegholf deelneem.  Frank Wessels, ‘n nuwe 
inwoner, het sommer met drie toekennings weggestap.  Om ons nog verder aan die boeresport 
tradisies te herinner, het Susan ‘n pragtige uitstalling van vele ander items gemaak. 
 

So tussen die besige program en warm son deur, ontvang elke inwoner en werker nog op die koop 
toe ‘n verfrissende roomys.  Intussen vermaak ds. Karel en Michael ons met die mooiste musiek, van 
toeka tot nou. 
 

Om 12H30 breek middagete aan en hier word ons verras met ‘n dubbele roosterbroodjie met die 
smaaklikste vulsel en ‘n yslike stuk boerewors wat Susan en haar span vir ons voorberei het. 
 

Dit was ‘n wonderlike, feestelike dag wat ek glo, elke inwoner geniet het en dank aan ons bestuurder, 
mnr. Black en sy span wat hard werk om hierdie funksies vir ons inwoners aan te bied. 
 

Ons sê: “So maak mens, en aanstaande jaar maak ons weer so!“ 

Jan Combrink.  

Dankie 
Baie dankie aan almal wat betrokke was by die reëlings en dienste by die Lentedagviering. 
Groot waardering vir al die moeite en vriendelikheid.      ‘n Inwoner 

Lentedag - 1 September 2023 

‘n Sonnige dag lei die kuier van die Suid-Afrikaanse Polisiediens se orkes op Vrydagoggend 7 
September 2023 in.  Ons inwoners vergader in die tuin en onder die skadunette om die oggend te 
geniet. 
 

Neels de Waal verwelkom die orkes en stel Adjudant Offisier Austin van Villieria Polisie stasie aan die 
woord. 
Sy gesels met ons as sagteteikens van misdaad oor die volgende: 

Indien u ‘n oproep of ‘n sms van ‘n onbekende nommer of persoon ontvang moenie antwoord of 
terugskakel nie. 

Waar jy jou debiet- of kredietkaart aanbied as betaling, moenie die kaart "tap" nie, druk dit in die 
masjien en aktiveer dit met u pinkode. 

Indien daar ‘n vreemde debietorder van jou bankrekening afgaan, gaan so gou moontlik bank toe om 
dit te rapporteer. 

Hou u handsak en selfoon in ‘n winkel en op straat veilig en wees bedag op mense wat u aandag wil 
aftrek. 

 

Luitenant Kolonel Herbst stel die orkes bekend met die speel van ‘n paar vrolike nommertjies wat 
afgewissel word met ‘n sangeres wat twee liedere sing. 
Baie dankie vir ‘n vrolike leersame oggend.       Helena Möller 

Suid- Afrikaanse Polisiediens Orkes 

80 & 90ste Verjaarsdag funksie 

Dit is die oggend van 12 Oktober 2023 en 21 
van ons inwoners, wat in 1933 en 1943 gebore 
is, word bederf met ‘n baie spesiale funksie. 
 

Die kleurskema van pienk en pers - PERFEK! 
Wat ‘n beskrywende keuse want pers staan, 
onder andere, vir kreatiwiteit en vrede en 
pienk vir liefde en deernis.  So het alles die 
mooiste pienk gedekte tafels met wit 
gehekelde tafeldoeke en pers "overlays" en die 
fynste pienk blommetjies teestel.  
Die sagte pienk lelies wat saggies op mos op 
die tafels gelê het, het die prent afgerond. 
 

Die Eetgoed - UIT DIE BOONSTE RAKKE! 
Die proe sintuig is geprikkel en tevrede gestel 
deur die smaakvolle southappies, die gevulde 
skuimpies en rooi fluweelkoek. 
 

Die bediening van die eetgoed – BAIE 
BESONDERS! 
Matrone Cecile Luus, Suster Robitta Herbst en 
ons Maatskaplike Werker Ina Delport in hulle 
pers baadjies asook ‘n netjies geklede mnr. 
James Black het alles aan ons bedien.  Ons het 
belangrik maar ook nederig gevoel. 
 

Die gaskunstenaar Anza – HERINNERINGE EN 
PRET! 
Sy het ons vermaak met sang en grappies en 
die mans het elkeen ‘n Marilyn Monroe 
rooilippe soen op hulle kaalkoppe of voorkoppe 
gekry. Ons dank aan AVBOB wat die 
gaskunstenaar se optrede geborg het. 
 

Die Atmosfeer – ‘n KUNSTENAAR SE PALET! 
Alles het saamgesmelt om die diepe kleur van 
liefde en omgee uit te beeld. 
 

Ons besef dat agter elke suksesvolle funksie 
daar hardwerkende mense is en ons wil die 
kelners wat alles gereël het uit ons harte 
bedank. 
 

Dit wat ons en ons gaste beleef het is iets wat 
ons altyd sal onthou en ons dankbaarheid sal 
in die geheue van ons harte bly. 
 

Aan al my 1933 en 1943 tydgenote – Laat ons 
nie die winter van ons lewens vrees nie want 
wie hulle gees vul met die herinnering aan God 
se liefde en trou en hulle gemoed met 
vriendskap, aktiwiteite, boeke en musiek voed, 
bly jonk ook in hulle ouderdom. 

Olga Lubbe  



Op 29 September 2023 het ons 
Internasionale Dag van Bejaardes 
gevier en natuurlik sal ons klomp 
"jonges" in Huis Herfsblaar so ‘n 
geleentheid aangryp om te bewys 
hoe ons vreugde kan aanblaas. 
 

Op die plaveisel voor die sitkamer 
is tafels wat oorgetrek is met sterk 
stewige bruin papier neergsit met 
genoeg stoele rondom en ook op 
die gras.  Gou daarna kom daar 
reeds gemengde versiersuiker, 
lekkergoedjies; "hundreds and 
thousands" en sjokolade 
wurmpies op die tafel, en lekker 
kolwyntjies se verskyning sit die 
bal aan die rol. 

bl 6 Herfsgenoot 

Internasionale Dag vir Ouer Persone - Kolwyntjie dag 

As ek ‘n dogter gehad het sou ek haar Cupcake noem, dit sou ook die naam kon wees van ‘n 

boetiek, ‘n resturant, ‘n ballet, ‘n popgroep, ‘n poedel of die wêreld se vrolikste aftreeoord.  Dit is 

eenvoudig een van my gunsteling woorde, dit verteenwoordig en veroorsaak vrolikheid, feestelik-

heid en optimisme.  En kolwyntjie? Nee, nee, dit klink teveel na ‘n oorlogsbruid.  Ek het wel gedink 

aan ‘n paar ander moontlikhede; kelkiekoek, deegdaisy, bakbloeisel, maar vir eers hou ek by 

cupkake.            Nataniël 

“Cupcakes” vir kinders met kanker  

Nasionale “cupcakes 4 kids with cancer” dag het hierdie jaar op 30 September plaas gevind.  

Huis Herfsblaar het hierdie jaar weer besluit om ‘n bydrae te lewer vir hierdie goeie projek. 

As deel van ons Internasionale dag vir bejaardes vieringe, het die 
Herfsblaar inwoners 14 dosyn kolwyntjies versier en geskenk om 
deel van die dag se fondsinsameling te vorm.  Daar is ook weer ‘n 
geldelike bydra direk aan die organiseerders oorbetaal. 

Baie dankie aan Susan wat die Kolwyntjies by die Kolonnade 
winkelsentrum gaan afgelaai het. 

Die “Cupcakes of Hope” projek het hierdie jaar R2 278 525 tussen al 
die deelnemende winkelsentrums landwyd ingesamel. 

Weereens baie dankie aan elke persoon wat ‘n bydrae gemaak het. 

Robitta Herbst 

 
Elkeen kies ‘n kolwyntjie en met 
groot pret en plesier word dit 
versier so mooi soos jy kan.  
Daarna geniet jy dit saam met ‘n 
koppie koffie of tee.  Te heerlik. 
En terwyl ons almal dit so geniet, 
luister ons na pragtige, vrolike 
musiek wat deur Louis Zietsman 
verskaf is. 
 

Na middagete vind ‘n groep 
dames hulle weg na die v/d 
Bergsaal.  Hier staan nog tafels 
reg met kolwyntjies wat versier 
moet word. 

Van skaapkotellette tot boerewors: 
Ons meenthuisinwoners, so vyftig stuks, vier 
Erfenisdag.  Diś mos ‘n goeie dag om te wys 
waarvan ons hou. 
Ons hou van ons land. 
Ons hou van ons voorouers. 
Ons neem uit die verlede wat goed is en 
borduur voort. 
 
Erfenisdag – braaidag 2023 
Braaiers so groot soos ‘n mini-minor motortjie, 
die vleis is baie, sommiges braai vir die week, 
ander eet sommer alles van lekkerte met een 
slag op.  Vet drup om ons monde. 

Erfenisdag 2023 

 
Potbrode, hoog gerys, konfyt, botter, ‘n soete 
verleiding.  Net krummels bly oor. 
 
Pap en sous uit die kombuis vir die nié 
Kapenaars is dit ‘n heerlikheid.  Die 
Kapenaars maak mos roosterkoeke of 
braaibroodjies. 
 
Ons kuier ‘n hond uit die tuine van Huis 
Herfsblaar – ons tuiste! 
Ons erfenis is vir ons mooi! 

Sandra van Rooyen  

 
Hierdie is spesiale kolwyntjies.  
Dit word met sorg versier.  Van 
die fynste blommetjies tot ‘n 
wolskapie uit “marshmallows” 
verskyn op die helder pienk 
versiersuiker waarmee die 
kolwyntjies versier word. 
 

Hierdie pragstukke word geskenk 
vir Nasionale “cupcake” dag ten 
bate van “Cupcakes for kids with 
cancer”.  
 

Dit was een vreugdevolle, 
gesellige pretdag met volop 
grappe en uitdagings! 
Baie dankie almal! 



bl 7 Uitgawe 4  

Wat gebeur in Opleiding 

Skemerdans 
 

Op Vrydag 27 Oktober 2023 om 17H00 was daar ‘n sokkiejol in die V/D Bergsaal aangebied.  

Daar het nogal heelwat inwoners van die toringblok asook inwoners van die meenthuise opgedaag. 

Musiek, soos gewoonlik, word  deur Louis Zietsman verskaf.  

Ronde tafeltjies met stoele daarby was al langs die mure gerangskik om die middelgedeelte te 

gebruik vir dans.  Almal het hulle eie versnaperings en drinkgoed saamgebring. 

Met die aankoms het elkeen ‘n glasie sjerrie ontvang.  Lappies en Gloudina het die baan geopen 

met ‘n konsertina nommer genaamd die Askoek Settees en daarna het die inwoners begin inval en 

heel gesellig gedans. 

Op ‘n staduim was kringetjies gevorm sodat meer mense kon deelneem.  Dames moes maar met 

mekaar dans as gevolg van die tekort aan mans.  Selfs Marthie Erasmus in ‘n “shoprider” was betrek 

en het lekker saam “gedans”.  

Die atmosfeer was voorwaar dié van ‘n sokkiejol!      Corrie Meyer 

Meenthuis afsluitingsfunksie 

Maande voor die tyd word beplan, gewik en geweeg.  Vasmaak wat ons eet, drink en waarmee ons 
versier. 

Dan – op ‘n reënerige dag onder ‘n "aalwynboom" word spierwit manna raakgesien. 

Ek klim uit my motor uit.  Hierdie is pure goud om mee te rangskik.  Ek roep ‘n 
motorwag nader.  Beloof hom ‘n R 100 as hy gou al hierdie aalwynblaarbasisse 
optel en in my motor se kattebak sit. 

Kom by die huis, spuit die blaarbasisse nog witter skoon. Roep die organiseerders 
bymekaar.  Hulle staan daarna en kyk asof hulle beoordeelaars by ‘n stoetbulskou 
is. Party knik ‘n groot ja!  Ander hou hul kenne vas. 

Ons rangskik, sit liggies by.  Die mense is in vervoering, wonder wat dit nou 
eintlik is.  

Onder hierdie rangskikking staan vark en skaapboud en bykosse uitgepak. 

Die mense smul, maar wonder waaronder hulle eet!  

Dit was mooi, goed maar veral mooi! 

Dankie dat julle gekom het, geniet het, gewonder het want is alles nie maar ‘n Wonderwerk nie? 

Sandra van Rooyen  

Op 20 Oktober kom deel Suster Robitta Herbst met 
ons waaroor die opleiding gaan en wat alles in die 
opleidings afdeling gebeur. 

Sy vertel vir ons waar die opleiding begin het en dat 

Huis Herfsblaar in die verlede ook Assistent 

verpleegsters onder die Raad op Verpleging opgelei 

het.  In 2006 het daar veranderinge in die vereistes 

van opleidingsinstansies gekom en Huis Herfsblaar 

het van die Raad gederegistreer.  In 2007 het hulle 

begin om gesondheidswerkers optelei. 

Sedert 2020 het die opleidings model verander. 

Volgens die wet op ouer persone moet ‘n 

gesondheidswerker ‘n geakkrediteerde kursus voltooi 

en dan by die Departement Maatskaplike ontwikkeling 

registreer as ‘n gesondheidsorgwerker.  Suster 

Robitta werk saam met ‘n buite opleidingsinstansie 

sodat ons studente ‘n HWSETA geakkrediteerde 

sertifikaat kan ontvang. 

Daar is ‘n keuringsprosess wat ‘n toets en ‘n 
onderhoud insluit.  Die duur van die kursus is 16 
maande waartydens die teorie behandel word en die 
studente praktiese ondervinding kry.  Die kursus word 
gratis aan die studente gebied; hulle ontvang ook 
maandeliks ‘n studietoelaag. 

Behalwe vir die gesondheidwerkers se opleiding kyk 

suster Robitta ook na die ontwikkelingsbehoeftes van 

alle ander personeel, in samewerking met die 

afdelingshoofde.  Kort kursusse vir persoonlike 

ontwikkeling word aanlyn aangebied.  Baie navorsing 

word gedoen sodat die personeel hulle self kan 

ontwikkel.  Persone met potensiaal word gestuur vir 

verdere formele opleiding.   

Baie dankie suster Robitta vir ‘n kykie in jou 

opleidingswêreld en vir jou harde werk en tyd wat jy 

spandeer om van Huis Herfsblaar se personeel die 

beste te maak.    Helena Möller 

AKTIWITEITE 

Van den Bergsaal:   

Brug Dinsdae 13:30 

Bybelstudie Donderdae 09:15 

Kanasta Dinsdae 13:30 

Musiekpotpourri 
Woensdae (2de Woensdag van 
maand) 

15:00 

Rummikub Maandae 09:00 

Trimgim Dinsdae 
09:00-09:45 

10:00-10:45 

Vrolike Vriende Vrydae (sien kalender) 09:30 

Terapeutiese Inkleur groep Maandae Vanaf 13:30 

Herfsblaar lofsang Sondae 16:30 

     

Aktiwiteitelokaal:   

Woel en Werskaf Woensdae 09:00 

Gebedsgeleentheid Vrydae 07:15 

    

Eetsaal D2:   

Gewyde sang Woensdae 08:30 

     

Tuin/Sitkamer:     

Good Mood Club Kuiergroep Maandae, Woensdae, Donderdae 09:00 

    

Snoekerkamer:   

Snoeker  
Dinsdae   10:00 

Woensdae 09:00 
      

Banklokaal:     

Gehoorbehoeftes Woensdae 09:30–11:00 

   

Ander:  
 

Biblioteek Dinsdae & Vrydae 09:30-11:00 

Leeskamer Maandae - Vrydae 08:00–16:00 

Kroukie Maandae, Woensdae & Vrydae 15:00-17:00 

Groente- & vrugte verkoping Donderdae 10:30–11:00 

Snoepie Maandag-Vrydag 09:00–11:00 



 Kalender vir Desember 2023, Januarie en Februarie 2024 

 

 

 

 

 

 

 

 

 

 

 

 

 

 
 

D/S- Diens sentrum  V/V- Vrolike vriende 

Die program is onderhewig aan verandering. 

Datum Aard van Aktiwiteit/Funksie Wie/Wat/ Waar 

01 Des Kersliedere Piekniek 17:00 Tuin    (D/S) 

08 Des Kersprogaram  09:30 v/d Bergsaal  (V/V) 

15 Des Vakansiedag  

22 Des Geen aktiwiteit/funksie  

29 Des Geen aktiwiteit/funksie  

05 Jan Geen aktiwiteit/funksie  

12 Jan FAK Liedjies 09:30 v/d Bergsaal  (V/V) 

19 Jan Bekendstelling van aktiwiteite 09:30 HB perseel  (D/S) 

26 Jan Week van gebed - gebedsbyeenkoms 09:15 v/d Bergsaal  (D/S) 

02 Feb Gespreksforum 09:30 v/d Bergsaal  (V/V) 

09 Feb Vat 7  09:30 v/d Bergsaal  (V/V) 

16 Feb Liefiedag 09:30 Tuin    (D/S) 

23 Feb  Pannekoek kafee 09:30 v/d Bergsaal  (D/S) 

Suduko (vanaf: sudoku.cba.si) 

#57113 Maklik       #72170 Moeilik 
 

 9  7     4 

   3 1     

    5  3 6  

      8   

2   9  1 4   

1 5   2    7 

9     8  2  

        5 

 6   3  9   

  1    4   

 8   7 9   5 

 6        

9   4  5    

3        9 

5   8   1 6 3 

   3 2 8   1 

         

1  6       

Dankie is nie net woorde 
 
Dis 2 Julie 2021 en midde in 
Covid-tyd.  Onthou jy nog?  Ons 
koppe was mos vreeslik deur-
mekaar.  Al die sterftes, die vrese 
en die emosies.  Soveel mense 
het hul werk verloor en besighede 
het ondergegaan.  Onthou jy nog?  
Tot vandag nog is ek nie mooi 
seker of ons land al ooit 'n 
"Dankdag" gevier het, omdat dit 
agter die rug is nie... omdat ons 
oorlewe het nie.  Ek en jy, ‘n 
dankie?  Nou, daardie oggend 
wou ek vir my vriende 'n opbeur-
Snoopy-dingetjie stuur, maar toe - 
uit die bloute - kry ek dié Margaret 
Bennett vertelling van my ou 
matriek-maat Willem af.  En ek 
weet sommer ék en baie ander 
het hierdie baie nodig.  Soos ook 
vandag en telkens weer. Ons 
noem dit: John se tandeborsel 
 

"Hallo Antie.  Is Antie iemand hier 
se ouma?  Kan ek maar vir Antie 
sê, ‘Antie Ouma’ asseblief?  My 
naam is John."  Hy hou sy handjie 
uit na my.  "Hallo John, ek is 
Margaret."  "Dis 'n mooi naam 
Antie Ouma."  "Dankie John."  
"Wat maak Antie hier?"  "Ek kom 
help die hospitaal skoonmaak 
saam met klomp ander mense.  
Ons verf die mure, hang gordyne 
en doen sommer dinge."  "Ek bly 
hier Antie.  Ek het tering.  Ek bly 
al langer as 'n jaar hier.  Eenkeer 
het ek vir meer as 30 dae vir my 
pa voor die hospitaal gewag.  Hy 
het nie gekom nie.  Ek dink hy het 
my vergeet en toe word ek weer 
baie siek en hulle sit my terug in 
die hospitaal, Antie Ouma." 
 

Ek kyk mooi na John en ek sien 
John se hempie is te klein.  

KOLOSSENSE 3:15-16  
En die vrede wat Christus gee, moet in julle lewens die deurslag gee.  God het julle immers geroep om as lede 

van een liggaam in vrede met mekaar te lewe.  Wees altyd dankbaar.  Die boodskap van Christus moet in sy 

volle rykdom in julle bly. Leer en onderrig mekaar met alle wysheid.  Met dankbaarheid in julle harte moet 

julle psalms, lofgesange en ander geestelike liedere tot eer van God sing. 

Knooploos.  Asof hy skoon uit die 
stukkie lap gegroei het.  Al hele 
rukkie terug.  Hy kyk grootoog na 
die swart sak in my hand.  "Wat’s 
daai Antie?"  Ek sit die sak neer 
en haal vir hom 'n pakkie uit.  
"Sommer net ietsies vir klein 
mensies" sê ek en gee hom 'n 
pakkie.  "Dankie Antie" sê hy 
grootoog en met 'n wit glimlag van 
ongeborselde tande. 
 

Hy haal die sepie, speelding, 
tandepasta, boekie, lekkers en 
tandeborsel uit.  Hy wys my die 
tandeborsel . "Is 'n bloue!  Is dit 
myne Antie Ouma?"  "Ja John, 
net joune."  Hy klem die tande-
borsel vas.  "Kom Antie nou hier 
bly?"  "Nee John, ek kom net 
naweke."  "Antie, sê weer wat 
maak Antie Ouma hier?"  "Ons 
verf die mure, hang gordyne, sit 
wiele aan die beddens, en maak 
orals skoon.  Ja, en ons vertel ook 
vir mense van Jesus, lees uit die 
Bybel en bid vir hulle." 
 

"Ek ken vir Jesus, Antie!  Hy bly 
hier."  Hy raak stil.  Ek sien hy’t 
nog iets op sy hart.  "Wat pla jou, 
John?" vra ek.  "Antie, as ek dalk 
eendag uit die hospitaal kom, 
waar kry ek vir Antie om die 
tandeborsel terug te gee?"  Die 
opregtheid van sy vraag vang my 
onkant. "Dis joune, John".  
"Antie... vir altyd en altyd Antie?"  
"Ja John, vir altyd en altyd."  Hy 
byt sy lip.  "Sal Antie my naam 
daarop skryf?" Ek skryf: ‘Aan 
John, met liefde van Jesus.’  
"Dankie Antie Ouma.”  Sy ogies 
swem in die trane.  Hy sit sy 
tandeborsel in sy halfafgeskeurde 
sak en volg my soos ‘n skaduwee 
vir die res van die dag. 

Daardie week maak ek klere 
bymekaar vir John.  Klere wat pas 
of bietjie te groot is.  Ek skryf sy 
naam op alles.  Die volgende 
Saterdag toe die hysbak se deur 
oopmaak, staan John daar.  Hy 
wag vir my. "My Antie Ouma 
Margaret!"  Hy omhels my.  "Kyk, 
ek het nog steeds my tande-
borsel!" verklaar hy trots.  Hy 
glimlag 'n spierwit lag met 
geborselde tande.  Hy kyk na die 
sak in my hand.  "Het Antie 
gordyne gebring?  Kan ek help 
ophang?"  "Nee John, dit is klere.  
Vir jou."  Sy handjies val.  Trane 
loop uit sy geel ogies. 
"Vir my Antie, net vir my John, van 
die agste vloer?"  "Ja John, kyk 
hier staan jou naam op alles." 
 

Hy kyk.  Hy huil en vee die trane 
met die agterkant van sy hand af.  
"Antie, kan ek asseblief iets vra?"  
"Ja John, jy’s welkom, wat kan ek 
vir jou doen?"  "Kan Antie uitvee 
wat op my tandeborsel staan?"  
Verbaas vra ek: "Hoekom John?"  
"Dis nou bietjie verkeerd, Antie 
moet oor skryf.  Antie moet skryf: 
Aan John, met baie-baie liefde 
van Jesus, want Hy moet my baie 
liefhê.” 
 

Ek vee sy trane met my duime af.  
Ek seën die maer, geel teringlyfie.  
"Ja Johnnie, Jesus het ons baie 
lief", sê ek terwyl hy my trane met 
sy hempie afvee... 
 

Dankie-sê het dosyne gedaantes.  
Dis nie net met woorde nie.  Dalk 
‘n leefwyse van erkenning teenoor 
Hóm wat die lewe-sélf in Sy 
hande hou; wat die grootste 
‘Geskenk’ ooit gegee het - Sy eie 
lewe? 

Dr. Johan Froneman 

Inspirasie 

 

1 TESSALONISENSE 5:16-18 
Wees altyd bly.  Bid gedurig.  Wees in alle omstandighede 

dankbaar, want dit is wat God in Christus Jesus van julle verwag. 

Op 25 Maart 2021 tydens ‘n 
meenthuiskomiteevergadering kom daar ‘n 
versoek vanaf die bestuurder vir die 
verbetering van die lapa. 
 

Na vele samesprekings word deur die 
Meenthuiskomitee besluit om dit as ‘n 
Meenthuiskomiteeprojek aan te pak en word 
verskeie persone genader vir aanbevelings en 
opstel van planne. 
 

Daar word vasgestel dat vensters wat herwin 
is uit die opgradering van wooneenhede 
beskikbaar is vir gebruik. 
 

Komiteelede word afgevaardig om planne saam 
te stel en ‘n voorlegging aan die komitee te 
maak vir die opgradering.  Daar word 
aanbeveel dat slegs drie kante van die lapa 
toegebou kan word met die bestaande 
beskikbare vensters en ‘n plan wat deur ‘n 
komiteelid opgestel is, word aanvaar. 
 

Die komitee besluit dat daar alleenlik 
voortgegaan kan word indien die nodige 
fondse bekom is vir die opgradering.  ‘n 
Braaidag word op 24 September 2022 gehou 
vir die insameling van fondse en donasies 
word ook aangevra. 
 

Fondse is bekom en ‘n kontrakteur word 
aangestel om met die projek voort te gaan 
onder toesig van ‘n lid van die komitee. 
 

Verdere samesprekings is gehou met die 
bestuurder om ook toilette, wat nie deel was 
van die huiskomitee se onderneming nie, aan 
te bring by die lapa. Die bestuurder het 
ingestem dat toilette aangebou kan word en 

Ons sê Dankie 
Opgradering van Lapa 

die kontrakteur word aangestel om ook twee 
toilette aan te bou wat die gebruik van die 
lapa vir inwoners sal vergemaklik.  Die 
toiletgeriewe is onlangs voltooi. 
 

Verdere skenkings is ook ontvang om die 
opwasgeriewe te verbeter en twee opwasbakke 
is aangebring, een met dubbel opwasbakke en 
een met ‘n enkel opwasbak.  Daar is ook 
behoorlike en netjiese teëlwerk gedoen rondom 
die wasbakke en vensterbanke.  Die nodige 
elektriese kontakpunte is ook aangebring vir 
die gebruik van ketels ens.  Behoorlike 
beligting is ook aangebring. 
 

Die braaigeriewe geniet ook aandag om die 

lapa meer gebruikersvriendelik te maak vir 
alle inwoners asook besoekers wat saam met 
kinders kom kuier.  
Verdere beplanning is nog nodig om 
stormwater te hanteer en om in die afsienbare 
toekoms ook die suidekant van die lapa toe te 
maak met glas en skuifdeure. 
  
Ons vertrou dat die lapa in die toekoms meer 
dikwels gebruik sal word en baie goeie 
herinneringe en plesier aan alle inwoners en 
besoekers sal bied.   

Peet vd Heever  

Herfsmed kry nuwe meubels 

10 Kamers in Herfsmed kliniek is toegerus met splinter nuwe meubels. 
Dit sluit in ‘n elektriese bed met matras, ‘n bedkassie en ‘n oorbed-
tafel.  Te danke aan ons goeie verhouding met ARJO het ons eerste 
geweet van die spesiale aanbieding wat hulle het en kon ons van dit 
gebruik maak.  ARJO het ook aan die personeel opleiding kom gee om 
met die bed te werk en gewys watter voordele die beddens vir die 
pasiënte sowel as vir die versorgers(personeel) inhou.   

Natuurlik moet nuwe beddens ook nuwe beddegoed kry.  Sr Luus het 
met die personeel gesprekke gehad en daar is besluit om paslakens 
en duvets vir die beddens te koop, wat sal help dat die pasiënte 
gemakliker en meer tuis voel.  

Die Kliniek se voorportaal is ook opgekikker met kleurvolle kussings op die stoele.  Die uitleg is bietjie 
verander en daar is meer matte in die area geplaas.  ‘n Mens kry dadelik ‘n warm huislike gevoel wanneer jy 
by die voordeur instap. 

Ons vertrou dat die pasiënte in die kliniek asook hul families tuis sal voel in ons huis.   Robitta Herbst 



Salon Herfsblaar 

Sedert die ontstaan van Huis Herfsblaar is ons bevoorreg om ons eie salon op die perseel te hê, maar soos 

die tyd aanstap verdof die mooi en die toerusting verouder. 

 

2023 breek aan en bestuur bewillig fondse om die salon te vernuwe!  Ons soek idee’s op sosiale media, 

spartel om die regte verfkleure daarby te pas.  Ons kan nie ons kliënte aan eie genade oorlaat nie en moet 

steeds na die beste van ons vermoë ‘n diens lewer.  Dit is beknop!  Die dames kruip weg agter maskers, stik 

in die stof en vee die vloer 100 keer op ‘n dag.  Linda dryf die instandhoudingspan tot raserny – die werk 

moet (gedeeltelik) klaar voor Opedag op 27 April. 

 

Die eindproduk?  

Weg is die swaar hout toonbanke, rolstoel/loop hulp-onvriendelike badkamer en donker verf.  In hul plek is 

ligte grys diensstasies, ‘n moderne koffiestasie en ontvangstoonbank kompleet met sy eie embleem.  Die 

personeel word getooi in hul nuwe grys en rooi uniforms. 

 

Junie 2023 sluit Christelle van Deventer aan by die span van Salon Herfsblaar.  Ons gaan van krag tot 

krag. 

 

Dankie aan bestuur en elke lid van die instandhoudingspan wat hard gewerk het om vir ons ‘n salon te 

skep waarop die span baie trots kan wees! 

Daar staan ‘n ry inwoners voor die ingang se deur.  Hulle lyk 
beswaard, angstig en sommige selfs ‘n bietjie depressief. 
Hulle word een vir een ingelaat by die deur.  Waar gaan 
hulle heen ????? 
Hulle bly vir ‘n uur of twee weg dan kom hulle by die uitgang 
uit. 
Hulle is vrolik. Lag met mekaar en gesels aanmekaar. 
 
Waar was hulle wat so ‘n verandering in hulle gemoed kon 
veroorsaak binne ‘n uur of twee.  Hulle was in Huis 
Herfsblaar se Haarsalon. 
 
Ons is bevoorreg in Huis Herfsblaar om ons eie haarsalon te 
hê waar die inwoners kan ontspan, hulle hare word gewas, 
ingedraai en drooggemaak terwyl sommiges self ‘n slapie 
vang onder die haardroër.  Hier word hulle opgekikker en 
mooi gemaak. 
 
Die salon is nou onlangs weer oorgeverf en modern 

gemaak.  Hier kan slegs inwoners, mans en dames, hulle 

hare laat doen  

Daar is twee gekwalifiseerde haarkapsters in die salon. 
Yvonne Zimmermann. Yvonne werk al vir drie en twintig 
jaar in die salon. 
Christelle van Deventer werk vir vyf maande in die salon. 

Daar is twee dames wat die hare was en met ander take 
help. 

Rose Makhafola. Sy werk al ses jaar by die salon. 
Thandeka Tshabalala. Sy het nou in die salon begin werk. 

Die salon is oop: 
Maandag tot Woensdag vanaf sewe uur tot elf uur. 
Donderdag en Vrydag vanaf sewe uur tot half twee die 
middag. 

 
U kan gerus kom kyk wat word daar alles gedoen. 

Dr. Stefina Verhoef 



Huis Herfsblaar se Bestuur het ‘n geruime tyd 

gelede besluit om D4 (Alzheimer-saal) te 

vernuwe.  Daar is koppe bymekaar gesit en “ge-

google” om die invloed van verskillende kleure op 

Alzheimer-pasiënte te bepaal.  
 

Alzheimer-pasiënte het ‘n agterstand wat 

kleurvisie aanbetref.  Om kleure in ‘n Alzheimer 

eenheid te hê voorsien kontras in spasies en help 

om verskillende voorwerpe te identifiseer.  Om ‘n 

deur te verf in ‘n kontrasterende kleur teen die 

muur maak dat die pasiënt die deur makliker 

vind.  Dit veroorsaak ook dat die oog outomaties 

na die deur getrek word en veroorsaak dan 

rustigheid van die pasiënt.  
 

Die volgende kleure is van kardinale belang by 

Alzheimer-pasiënte: 
 

Rooi – bevorder deelname en stimuleer eetlus.   

Rooi borde veral, verhoog voedselinname. 

Byvoorbeeld as jy die kapokaartappels op ‘n wit 

bord bedien, gaan die persoon dit nie eet nie.   

Blou en geel borde kan ook gebruik word.  

bl 13 Uitgawe 4  

Veranderinge op D4 

Groen en blou bevorder ontspanning.   Blou het 

‘n baie kalmerende effek op ‘n Alzheimer pasiënt 

en kan hulle bloeddruk verlaag.  Kamers wat 

blou geverf word vertoon ook koeler as kamers 

wat in rooi of oranje geverf word.  Helder kleure 

in die kamers veroorsaak oorstimulasie daarom 

moet kamers met sagte kleure geverf word.   

Neon kleure veroorsaak stres en verwarring by 

Alzheimer pasiënte.  
 

Die projek het ongeveer 2 jaar gelede afgeskop.  

Hannes, Marius en die manne het hard gewerk. 

Daar was baie uitdagings onder meer omdat 

pasiënte verskuif moes word.   
 

In 2023 is daar ook 6 siekeboeg kamers ingerig 

wat gebruik word vir tydelike plasings.  
 

Personeel, inwoners en families waardeer en is 

dankbaar oor al die positiewe veranderinge wat 

al die kleure meebring.  

Sr Cecile Luus & Ina Delport 

Gereelde aktiwiteite en vermaak in die Huis 
Herfsblaar tuin het die behoefte laat ontstaan vir ‘n 
meer permanente skadustruktuur.  Tydelike skadu 
moes telkens in die verlede in die vorm van 
gazebos opgerig word en was nie volhoubaar nie.   
 
Die geplaveide gedeelte voor die sitkamer is ge-
identifiseer as ‘n multi-funksionele area waar ons ‘n 
permanente skadustrukteer kan oprig.  So ‘n 
skaduryke area sou ‘n plek skep wat gemaklik is en 
waar ons inwoners 'n uitsig op die tuin kan hê, 
funksies kan hou en die rustigheid van die natuur 
geniet.  
 
Verskeie opsies is oorweeg, met die wete dat die 
hoofstroom begroting nie die koste van die “skadu 
projek” kon dra nie.  ‘n Kosteberaming is aan die 
Huiskomitee voorgelê om die bestuur hiermee by te 
staan en Tannie Barbara Strydom het 'n werkbare 
voorstel gemaak om 'n maatskappy te nader wat 
gebruik maak van skadunet om moderne en 
doelgerigte produk te vervaardig en installeer.   

Die produk was meer bekostigbaar en meer geskik 
vir ons behoeftes en verwagtinge.  Die produk is 
gemaak van duursame materiaal wat die optimale 
hoeveelheid skadu en ventilasie bied.  Die stylvolle 
en elegante ontwerp verhoog ook die estetiese en 
funksionele waarde van die sitkamer en die tuin.  
 
Ons nooi u om gereeld van die skadu area gebruik 
te maak en die bestuur by te staan om vas te stel 
watter buite meubels nodig sal wees om die gemak 
en veelsydigheid van die area te verhoog.  
 
Hierdie projek is gefinansier deur die Woel en 
Werfskap groep wat Woensdae bymekaarkom en 
pragtige handgemaakte produkte maak en verkoop; 
onder andere vir die insameling van fondse vir huis 
projekte.  Ons opregte dankbaarheid en waardering 
vir hul harde werk en bydraes waarby almal baat.  

James Black 

Skadu in ons tuin 

In Ligte Luim... 

(Amper) ‘n rêrige spóók  
 

Een van die toringblok inwoners het nie saans 
as dit donker is uit haar kamer gegaan nie... so 
‘n bietjie bekommerd dat daar dalk net daardie 
aand ‘n dwalende gees sou wees wat vir oulaas 
in die bekende ruimte kom rondloop om 
afskeid te neem .... Nee, sy het liewer veilig 
gespeel en nie haar blyplek verlaat as dit 
donker is nie.  Tog het sy nog nooit ‘n gees 
gesien nie, maar hulle sê mos daar is altyd ‘n 
eerste keer!! 
 

Maar een nag het sy geglo die gebou se geeste 
het haar eerste gevind, al het sy nog altyd vir 
hulle weggekruip.  Sy skrik een nag wakker 
van ‘n geluid in haar kamer en tot haar uiterste 
skok kom ‘n wit gedaante uit die donker soos 
‘n groot voël met uitgestrekte vlerke reg op 
haar bed afgepyl.  Die benoude gil wat uit haar 
keel ontsnap het, was nie mooi of vroulik 
fyntjies nie....  Verskrik sit en kyk sy hoe die 
wit gees nadervlieg, aan haar skouer vat en 
vra: “Het jy moeilikheid?  Jou lig brand al so 
lank?“  
 

Versteen van skrik kyk sy na die gees.  Sien sy 
nou regtig op haar oudag ‘n spook ... of....en 
sy gee ‘n groot sluk .... is dit dalk ‘n afgestor-
wene wat haar kom “haal” Anderland toe.  
Maar toe sy tot verhaal kom en hoor wat gevra 
word, besef sy stadigaan wat gebeur het.  Dit 
was alles ESKOM se skuld!  Toe sy die vorige 
aand besig was om te stort, het die krag skielik 
afgegaan.  Sy het egter rustig klaargemaak en 
bed toe gegaan maar vergeet om die bad-
kamerlig weer af te skakel.  Gedurende die nag 
het die ligte aangekom, maar sy was te vaak 
om op te staan en dit te gaan afsit. So slaap sy 
rustig voort. 

 
 
 
 

Maar anderkant die muur lê en kyk Buurvrou 
vas in die hinderlike lig wat deur die glasaf-
skortings van die badkamer reg op haar bed 
skyn.  Die lig wil egter nie afgaan nie en teen 3 
uur die oggend besluit sy om langsaan te gaan 
ondersoek instel.  In haar wit gewaad maak sy 
die deur oop, loop met wyd uitgestrekte arms 
om seker te maak sy val nie oor goeters in die 
donker nie tot by die ‘sondaar’ se bed.  Toe sy 
sien haar buurvrou is, afgesien daarvan dat dit 
lyk of sy ‘n spook gesien het, nie regtig siek is 
nie, gaan sit sy die lig af, gaan terug na haar 
kamer toe en begin met vrede in haar hart die 
volgende sessie van slaap, lekker in die 
donker.  Die sondaar, aan die ander kant, het 
‘n hele ruk geneem voordat sy so kon kalmeer 
dat sy weer kon slaap.  
 

Maar amper was daar ‘n hoofstuk 2 aan hierdie 
verhaal.  Die volgende aand wil Sondaar weer 
gaan stort.  Lig weer aangeskakel maar net 
voordat sy die deur toestoot, merk sy daar is 
fout by die slot.  Toe sy dit mooi bekyk sien sy 
iets in die slot het gebreek wat veroorsaak dat 
die deur nie weer van binne af sou kon oop-
maak nie.  Het sy dit nie betyds gesien nie, sou 
sy na die stort-sessie nie weer uit die bad-
kamer kon kom nie en sou dalk teen wil en 
dank tot die vroeë môre-ure op haar bad-
kamermatjie moes deurbring en wag dat 
Buurvrou weer die lig in haar wit gewaad, kom 
afsit. 
Deesdae weet ‘sondaar’ dis belangrik om alle 
skakelaars af te sit as jy gaan lê as jy nie wil 
hê ‘n wit gees met uitgestrekte arms moet dit 
vir jou in die nag kom doen nie. 

(Die ‘sondaar’) 

KUNSGEBIT 

Teen hierdie tyd weet almal seker van ons "MARKDAG" wat gereeld plaasvind.  Daar word gereeld 
“Wit Olifante” verkoop wat bestaan uit enige iets – van ‘n perd tot ‘n dooie polisieman!!! 
 
Ons is altyd baie opgewonde, dankbaar en nuuskierig om die nuwe skenkings 
uit te pak en te merk.  So gebeur dit weer onlangs dat ek die skenkings 
ontvang.  Met groot dankbaarheid en vreugde sien ek toe ‘n pakkie "ONE STEP 
CORN REMOVERS". 
 
Ek is so bly want dit is net wat ek nodig het, en wil toe die pakkie summier 
koop. Groot was my verbasing en teleurstelling toe ek die inhoud sien: ‘n bo- en 
onderstel kunsgebit – veilig en netjies gebêre in die Dr Scholls boksie.  Dit is 
nog in ‘n baie goeie toestand!  Maar ai, ek loop nog steeds met die eelte en 
liddorings. 
 
Die opbrengs van die markdagverkope gaan vir die gemeente se basaarfonds. 
Ons het juis ‘n rekordverkoping op 9 September 2023 gehad, naamlik R 18 400.00. 
Alle dank aan ons Liewe Heer wat ons so ryklik seën. 

Cecile Kapp 



bl 15 Uitgawe 4 

Herfsgenotjie 

Wanneer inwoners die perseel verlaat, moet hulle dit op ‘n vorm aanteken.  So kry die gangleier toe ‘n 
inskrywing Inko Pies op die vorm. 
Die hele gang het gewonder watter soort pasteitjies hierdie inwoner gaan koop het. 

‘n Kuier in God se blomtuin 
 

Ons kuier in Namakwaland –Jenneke, Karin en 
Pietsnot. 
 

Jenneke: Haai Karin sal daardie naam nie in Huis 
Herfsblaar aanstoot gee nie.? 
 

Karin:        Ag nee man.  Dis mos sy regte naam.  
Staan so in al die blomlyste. 
 

Pietsnot:  Hallo julle twee.  Julle kan my maar so 
noem.  Dis nie wat julle dink nie.  Dis omdat my 
worteltjies baie slymerig is dat hulle my familie 
so noem. 
 

Jenneke: O, maar julle is so pragtig.  Die mooiste 
ou veldblommetjie, sagte geel kelkblaartjies en so 
broos.  Ons het seker duisende en duisende van 
julle gesien.  
 

Pietsnot:  Ja, ons doen ons bes, --- as die son net 
bo 18◦C is.  Anders kan ons nie oopgaan nie. Julle 
moet tog versigtig trap as julle tussen ons loop.  
Ons word so verniel deur onverskillige 
blomkykers. 
 

Karin:  Dis nie net jóu naam wat ons vermaak het 
nie, Pietsnotjie.  Die name wat die Griekwas daar 
in Namakwaland vir die plante gegee het was ‘n 
heerlike humoristiese ontdekking. 
Van die vetplantjies se name is Kameelvoetjie, 
Duimpiesnuif, Volstruistone, Tierbekvygie, 
Boesmanboude en ‘Elephant toothpic’ vir 
daardie een met sulke lang skerp punte. 
 

Jenneke: Ja en van die blomname is netso 
beskrywend: Blousporrie, Pers porselein bossie, 
Gansogie, Ruk-ke-perdjie Katstert... Daar is glo 
meer as 700 blomsoorte. Daar is die Sentkannetjie 
wat ‘n bedreigde spesie is, wat as jy hom op die 
swartmark verkoop, kan jy tot R40,000 per 
plantjie kry.  En ons het sowaar ‘n hele paar van 
hulle gesien.  Die Ruk-ke-perdjie het weer so ‘n 
lang buisie wat deur net een soort vliegie bestuif 
kan word omdat sy tongetjie lank genoeg is om 
die nektar te bereik. 

Karin:  Sonder ons toerleier sou ons nooit hierdie 
blommetjies kon uitken nie.  Hy was so ‘n 
interessante kêrel wat ons die hele tyd vermaak 
het met sy wye kennis en inligting oor daardie 
wêreld.  Al die legendes en skinderstories oor die 
mense en dorpe het ons die hele tyd op die punte 
van ons stoele laat sit.  Die interssante name het 
hom ook geïnspireer as ons stilhou by geriewe 
om te sê:  Die porselein ponies wag vir julle. 
 

Pietsnot: Julle moet maar oppas vir hom; hy kan 
julle maklik laat vergeet van my mooi familie.  Of 
is ek nou jaloers? 
 

Jenneke:  Ag toe nou, saam met jou geel span het 
die verskeidenheid oranje, blou, pienk, rooi ,wit 
en groen tapyt wat oor die velde gestrooi was, 
ons vir ewig verlief gemaak op julle almal.  Baie 
dankie en totsiens vir eers. 
 

Nou is ons weer terug in Huis Herfsblaar en wil 
ons julle nog vertel van die Pakhuispas oppad na 
die Biedouwvallei. 
Daardie berge lyk asof daar duisende groot en 
kleiner bokse opmekaar gepak is, vandaar die 
naam.   In die Biedouwvallei verloor jy jouself in 
die wonder van God se spandabelrigheid met 
kleure, veldgeure en wind deur jou hare. 
 

Die starre kontras van die harde, onvrugbare 
berge aan die een kant van die pad, en die sagte 
kleurryke blommetjies-tapyt aan die anderkant, 
sal ons altyd bybly. 
 

Ons was ook in die Gannabos Kokerboomwoud. 
‘n Ou-wêreldse belewenis tussen bome wat lyk 
of hulle oer-oud is met hulle lang stamme wat 
dan bo soos verfrommelde oumens-bene lyk, 
voordat hulle verdeel in hulle aalwynagtige 
blarekroon. 
 

‘n Heerlike toer wat deur die oorvloedige reën 
vir ons voorberei is.  



Namakwa Storie  

LANGDIENSTOEKENNINGS 

Die volgende persone het 

langdienssertifikate ontvang. 

September 2023 

SJ Ngobeni - 10jr 

IA Laka - 10jr 

EM Setshedi - 10jr  

MR Morokolo - 10jr 

KD Mokone - 10jr 
 

Oktober 2023 

MM Mokoena - 10 jr 
 

November 2023 

ME Mgiba - 05jr 

TJ Masuko - 05jr 
 

Desember 2023 
NJ Makgati - 25jr  
HS Letsoalo - 25jr 
MM Sithole - 10j  

 

Baie dankie vir julle toegewyde diens.  

Die Herfsgenoot is ook elektronies beskikbaar.  Indien u dit 

per e-pos wil ontvang, laat asseblief u e-pos besonderhede by 

die Dienssentrum 

Mnr Kruger 

Mnr. Kruger, oom Corrie, baas en vriend…  

gaan jou mis maar gun jou die rus. 

Beloof om die tuin mooi op te pas, 

jy is en bly ‘n spesiale gas. 

Jou gewilligheid om tafels en stoele  

te reël en op te ruim  

in die V/D Bergsaal, kerk en tuin, 

was deur almal waardeer en gesien.  

Jy het ons baie bederf en bedien. 

Kom kuier gereeld met jou rooi karretjie, jou “Mercedes Benz”. 

Dit is ons werkers en inwoners se wens. 

Mooi loop. 

Annette Knapp 

Dankie Jackie! 

 
Jacqueline de Lange is al meer as ‘n jaar betrokke by Huis Herfsblaar waar sy uit die goedheid van 
haar hart vir al ons inwoners, spesiaal die sorgeenheid inwoners, aktiwiteite en partytjies reël. 
Op 20 September 2023 het sy haar verjaarsdag saam met die inwoners gevier en die hoeveelheid 
inwoners wat deel was van die partytjie en die magdom drukkies wat sy gekry het, het net weer 
bewys hoe groot die impak is wat sy in ons inwoners se lewens maak.  
Hiermee sê die Dienssentrum graag baie geluk en baie dankie vir Jackie! 

Chané Smuts 

Aan al ons nuwe inwoners: u kan met ‘n kaart 

betaal by die haarsalon asook by die snoepie, 

waar die minimum bedrag R30.00 is. 

Toeval 
Toevallig....? toe val die koerantuitknipsel uit ŉ album met een van 
my opruimsessies. 
 

Januarie 1979 was ek en dr. Len Scott saam verwelkom as nuwe 
dosente by die Onderwyskollege Pretoria (NKP).  Ons het 14 jaar 
op die kampus beweeg in verskillende departemente.  Desember 
1992 het ek uit die onderwys getree en hy is ŉ bevorderingspos 
aangebied. 
 

Ons verloor totaal en al kontak. 
 

In Augustus 2023 neem Len sy intrek in B408 waar ek reeds vir 
11 jaar op dieselfde vloer in C406 woon......toevallig? 
 

Ons deel nou dieselfde adres en veilige tuiste na 44 jaar.  
Annette Knapp 


